
ТАҚРИЗИ
муассисаи пешбар ба диссертатсияи Саъдуллоева Муродгул 
Файзибековна дар мавзуи «Хусусиятҳои гоявӣ, жанрӣ ва сабкии ашъори 
бачагонаи Латофат Кенҷаева» барои дарёфти дараҷаи илмии номзади 
илми филология аз рӯйи ихтисоси 10.01.01 - Адабиёти тоҷик; равобити 
адабй

Мутобиқати муҳтавои диссертатсия ба ихтисос ё соҳаи илм.
Диссертатсияи Саъдуллоева Муродгул Файзибековна дар мавзуи 

«Хусусиятҳои ғоявӣ, жанрӣ ва сабкии ашъори бачагонаи Латофат Кенҷаева» 

ба банди 5-уми бахши «Соҳаҳои таҳқиқот»-и шиносномаи ихтисоси 10.01.01 - 

Адабиёти тоҷик; равобити адабӣ мувофиқат мекунад.

Адабиёти бачагона ҳамчун ҷузъи таркибии адабиёти тоҷик аз нигоҳи пайдоиш 

ва таҳаввул таърихи хеле қадимӣ дошта, аввалин намунаҳои он дар адабиёти 

давраи бостон, махсусан, дар устураҳои қадим ба мушоҳида мерасанд. Дар 

адабиёти шуравӣ низ ба адабиёти бачагона таваҷҷуҳи баланд зоҳир гардида, 
намояндагони ин шохаи ҷолиби адабиёт бо асарҳои пурмазмуни хеш барори 
ривоҷи он ва тарбияи насли наврас саъйи бештаре зоҳир менамуданд. Яке аз 
чунин адибон Латофат Кенҷаева мебошад. Сарфи назар аз он ки дар 

«Тазкираи адабиёти бачаҳо», ки соли 2015 дар ду ҷилд (назм) ба табъ расида, 

Латофат Кенҷаева ҳамчун шоири бачагона муаррифӣ шудааст, мавзуъ ва 

муҳтавои осори бачагонаи ӯ дар адабиётшиносии навини тоҷик то кунун 

мавриди таваҷҷуҳи ҷиддӣ қарор нагирифтааст. Аз зиндагиномаи шоир маълум 

мегардад, ки вай аз ибтидои солҳои ҳаштодум барои бачагон ва наврасон

даҳҳо маҷмуаи шеъру ҳикояҳо ба табъ расонидааст. Яке аз адибоне, ки дар 

солҳои 70-уми нимаи дуюми садаи XX дар майдони адабии адабиёти навини 

бачагонаи тоҷик фаъолияти пурсамар нишон дода, бештари умри худро 

масрафи эҷоди асарҳои бачагона намудааст, Латофат Кенҷаева (1950) 

мебошад. Ӯ аз зумраи шоирон ва нависандагонест, ки дар такомули насру 

назми адабиёти бачагонаи тоҷик нақши назаррас дорад. Латофат Кенҷаева 

барои бачаҳо чандин асарҳои ҷолиберо эҷод намуда, пешкаши хонандагони 

хурдсол ва наврас намудааст. Ӯ ҳамчун шоиру нависандаи кӯдакон ва 

наврасон бо маҳорати баланди эҷодӣ ба адабиёти атфоли давраи навини тоҷик 

ворид гардида, бо ашъори рангину шавқовари хеш, инчунин, афсонаҳои ҷолиб 

миёни кӯдакону наврасони тоҷик машҳур гардидааст. Вале то ба имрӯз дар 

адабиётшиносии тоҷик, аз ҷумла таҳқиқи адабиёти бачагонаи тоҷик, ашъори 

Латофат Кенҷаева ба таври комил мавриди таҳлилу омӯзиш қарор 

нагирифтааст. Аз ин ҷиҳат, муҳаққиқ қарор додааст, ки ашъори шоир ва 

нависандаи адабиёти кӯдакону наврасони тоҷик Латофат Кенҷаеваро ба таври 

муфассал ба риштаи таҳлилу таҳқиқ кашида, ҷойгоҳ ва нақши адибро дар 

рушди назму насри адабиёти кӯдакону наврасон муайян созад.

Саҳми шахсии довталаб дар ҳалли масъалаи илмӣ ё коркарди проблемаи 

илмӣ бо арзёбии аҳаммияти он. Мубрамиву зарурати таҳқиқ, дараҷаи 

омӯзиши он, вазифаи асосии масъалаҳои таҳқиқшаванда, навгониҳои таҳқиқ, 

моҳияти назарию амалии таҳқиқ, сохтори умумии кор, инчунин нуктаҳои 

асосии ба ҳимоя пешниҳодшаванда ва хулосаву натиҷагириҳои муаллиф саҳм 

ва нуқтаи назари хоси ӯро нисбат ба мавзуи таҳқиқ нишон медиҳанд. Саҳми 

шахсии муаллиф дар омӯзиши назария ва консепсияҳои муҳаққиқони ватанию 

хориҷӣ дар робита ба мавзуи баҳси диссертатсия, таҳлилу баррасии онҳо, 

омода намудани мақолаву суханрониҳо зоҳир мешавад. Муаллиф ба таҳқиқи 

масъалаи илмӣ аз методҳои адабиётшиносӣ истифода карда, равия ва 

ҷараёнҳои нави таҳқиқоти адабиётро ба эътибор гирифтааст. Диссертант дар

таҳияи равиши илмии масъалаҳои дар диссертатсия пешниҳоднамуда, 

корбурди усулҳои таҳқиқи таърихӣ-муқоисавии адабиётшиносӣ, методҳои 

умумиилмии мушоҳида ва муқоиса, назари объективӣ ба маводи адабӣ, 

омӯзиши типологии жанрҳо, сохтори жанрии адабиётшиносӣ ва методи 

таҳлили системавию муназзамро мавриди истифода қарор додааст. Муҳаққиқ 

бар он андеша аст, ки таҳқиқи зиндагинома ва мероси адабии Латофат 

Кенҷаева ӯро ба он натиҷа овардааст, ки дар натиҷаи омӯзиш самтҳои 

фаъолияти эҷодӣ ва хусусиятҳои ғоявию жанрӣ ва сабкии ашъори шоир 

мавриди баррасӣ қарор гирифта, мақоми ӯ дар назми бачагонаи тоҷик хеле 

баланд арзёбӣ мегардад. Аз ин ҷиҳат, метавон бо ҷиддияти тамом таъкид 

кард, ки диссертатсияи аз ҷониби Саъдуллоева Муродгул Файзибековна 

анҷомёфта бо назардошти дақиқияти тартиби баёни мавзуъ ва тарҳи мантиқан 

бонизоми бобу фаслҳо ва нуктаҳои муҳимми ҳимояшаванда қобили қабул 

мебошад.

Натиҷаҳои мушаххаси илмӣ, ки барои он ба довталаб додани дараҷаи илмии 

дархостшаванда мумкин аст.

Диссертатсияи Саъдуллоева Муродгул Файзибековна аз муқаддима, се боб, 

хулосаву рӯйхати адабиёт иборат буда, дар робита бо талаботи масъалаҳои 

мавриди таҳқиқ қароргирифта ҳар боб ба фаслҳои алоҳида(ҳашт фасл) ҷудо 

карда шудааст. Навгонии илмии таҳқиқ дар он зоҳир мегардад, ки дар илми 

адабиётшиносии тоҷик диссертатсияи мазкур нахустин кори таҳқиқӣ оид ба 

зиндагӣ ва осори шоир ва нависандаи адабиёти бачагонаи тоҷик Латофат 

Кенҷаева мебошад. Муҳаққиқ дар ҷараёни омӯзиш ва таҳлилу таҳқиқи 

эҷодиёти адиб муайян намудааст, ки ин шоир ва нависандаи адабиёти навини 

бачагонаи тоҷик дар ифодаи образҳо ва баёни воқеияти зиндагӣ сабки фардӣ 

ва роҳи муайяни эҷодӣ дошта, аз анъанаҳои адабиёти хаттй ва шифоҳӣ хуб 

баҳраманд гаштааст. Вобаста ба шароити нави таърихӣ, яъне дар давраи 

Истиқлолият ашъори бачагонаи Латофат Кенҷаева дар миёни кӯдакону 

наврасон нуфузи бештаре пайдо намудааст. Дар диссертатсия аҳаммияти

назарӣ ва амалии таҳқиқ, пеш аз ҳама, дар он аст, ки хулосаҳои диссертатсия 

ва маводи он метавонад зимни таҳқиқи адабиёти бачагонаи ҳамин давра 

истифода шавад. Ҳамчунин, маводи диссертатсия метавонад дар таҳқиқи 

масъалаҳои ҳамгуни адабиёти муосир ва коргоҳи эҷодии адибони бачагона аз 

тарафи муҳаққиқони минбаъда мавриди корбурд қарор гирад. Инчунин, 

натиҷаҳои бадастомада метавонанд дар шинохти аз ин ҳам бештари ҳунари 

шоирии Латофат Кенҷаева истифода шаванд. Хулосаҳо ва маводи дар 

диссертатсия коркарду таҳқиқшуда метавонад дар таҳияи китобҳои дарсӣ, 

дастурҳои таълимӣ ва матни лексияҳо дар самти таърихи адабиёти тоҷик ва 

адабиёти атфол мавриди истифода қарор гирад. Дар муқаддима мубрамияти 

мавзуъ, дараҷаи таҳқиқи мавзуъ, мақсаду вазифаҳои таҳқиқ, сарчашмаҳои таҳқиқ, 

объект ва предмети таҳқиқ, асосҳои назарӣ ва методологии таҳқиқ нишон дода 

шудааст. Ҳамчунин, сарчашмаҳои таҳқиқ, нуктаҳои асосии таҳқиқот, ки барои ҳимоя 

пешниҳод мегарданд, мушаххас гардидааст. Рисола дорои тартиби муайяни илмӣ 

буда, низоми таҳқиқи мавзуъ барои зина ба зина ҳал гардидани вазифаҳои ба 

миён гузошта ва ҳосил шудани тарҳи комили пажӯҳиш мусоидат менамояд. 

Бобу фаслҳои кор паҳлуҳои гуногуни мавзуъро фаро гирифта, ба ҳам 

алоқамандии мантиқӣ доранд.

Боби аввали диссертатсия «Рӯзгор ва осори Латофат Кенҷаева» унвон дошта, 

аз ду фасл иборат аст. Фасли аввал, ки «Зиндагиномаи Латофат Кенҷаева» 

унвонгузорӣ шудааст, масъалаҳои маҳал, ҷойи зисту зиндагонӣ ва рӯзгори 

адибро дар бар мегирад. Зиндагии Латофат пурмашаққат буда, то ба ин давра 

идома дорад. Ӯ дар хурдсолӣ аз падар ва модар маҳрум гашта, дар тарбияи 

бародараш мондааст. Бо ҳамаи ин мушкилоти рӯзгор нигоҳ накарда, ӯ барои 

идомаи таҳсил аз як деҳаи дурдаст ба шаҳри Душанбе меояд. Рӯзгори 

пурфоҷиаву ғамангези худро адиб дар шакли ёддошт дар як маҷмуае бо номи 

«Нома ба бародар» инъикос намудааст. Фасли дуюми боби якум «Фаъолияти 

эҷодии адиб» ном дошта, дар он рӯзгор ва осори бадеии эҷоднамудаи шоир

баррасӣ шуда, диссертант корбасти жанрҳо ва ҷинсҳои адабиро дар осори ӯ 

мавриди баррасӣ қарор додааст. Яке аз асарҳои манзуми Латофат Кенҷаева 

барои кӯдакону наврасон бо номи «Шеърҳо» фарогири ҳамин гуна ашъор аст, 

ки метавонад дар ҳалли масоили рӯзмарраи ҳаёти кӯдакон ва тарбияи 

ватандӯстиву башардӯстии онҳо нақшгузор бошад. Ин асар ба адабиёти 

кӯдакону наврасони тоҷик тароват ва нуру сафое бахшидааст. Шеърҳои 

бачагонаи шоир, ки акнун даҳон ба даҳони кӯдакон мечарханд, маҳз бо чопи 

ҳамин асар маҳбуби хонандагони хурдсол шудаанд. Латофат Кенҷаева талош 

мекунад, ки барои кӯдакону наврасон шеърҳои шавқовару пурмазмун иншо 

намояд ва саъй ба он дорад, ки дар шеър диду назари худро соҳиб бошад. Ба 

як сухан мекӯшад, ки шеъраш такрори дигарон набошад. Боби дуюми 

диссертатсия «Мавзуъ ва муҳтавои ашъори бачагонаи Латофат Кенҷаева» ном 

дошта, ба се фасл тақсимбандӣ гардидааст. Фасли аввал «Ҳақиқати воқеӣ ва 

ҳақиқати бадеӣ дар назми Латофат Кенҷаева» унвон дорад. Ба андешаи 

муҳаққиқ, фарқи адабиёти хурдсолон аз адабиёти калонсолон на дар мавзуъ, 

балки дар тарзи ифода ва забону баёни он зоҳир мегардад. Яъне, ҳодисаву 

воқеаҳои дар ҳаёт рухдиҳанда ва муносибат бо ашё ва он чизҳое, ки барои 

ҳаёти кӯдакон заруранд, онгуна бояд ба назм кашидаву тасвир шаванд, ки 

қобили фаҳму дарки онҳо бошад. Адабиёти кӯдак саршор аз ҷӯшу хурӯши 

зиндагӣ, шавқу шодӣ, ҳаракату амалиётҳои гуногун буда, бо забони равону 

сода, оҳанги муассири шоирона ва пур аз самимияту дилгармӣ навишта 

мешавад, то ин ки кӯдакон ҳангоми мутолиаи он ба шавқ омада, дилашон ба 

зиндагӣ гармтар гардад. Ба андешаи диссертант, асарҳои бачагона бояд 

таҷассумгари меъёр ва қонуни зиндагии кӯдакон вобаста ба фаҳму дарки онҳо 

бошанд ва ба талаботи зиндагии рӯзмарраи кӯдакону наврасон ҷавоб гуфта 

тавонанд, ки ҳамин паҳлуи эҷодӣ дар осори Латофат Кенҷаева намоён аст. 

Фасли дуюми боби мазкур «Мавзуъҳои ашъори бачагонаи Латофат Кенҷаева» 

унвонгузорӣ шудааст. Метавон гуфт, ки интихоби мавзуъ барои эҷодкор аз

5



ҳама муҳим аст, зеро дар ҳар коре мақсаде бояд бошад. Аксари шоирони давр 

дар мавзуи модару Ватан шеър эҷод мекунанд. Ба қавли муҳаққиқ, ин раванд 

ба шеъри кӯдакона низ таъсири худро гузошт ва шоирони бачагона ҳам талош 

менамоянд, ки симои воқеии модарро барои кӯдакон бозкушоӣ кунанд. Дар ин 

навъи шеърҳо муҳаббати модар ба фарзанд мавзуи меҳварӣ гардид. Ин падида 

баъдҳо дар шеъри Латофат Кенҷаева низ густариш ёфт. Шеърҳои «Пораи боғи 

биҳишт», «Деҳаи ман», «Тоҷикистони ман», «Кофарниҳон», «Суруди деҳа» ва 

ғайра аз ягонагии Ватани азизамон Тоҷикистон ва табиати зебои он ҳикоят 

мекунанд. Яъне, дар ин шеърҳо ҳуввияти миллӣ ва худшиносии миллӣ дар 

мавзуи Ватан густариш дорад. Фасли сеюми боби дуюм «Таҳқиқи қиссаҳои 

воқеӣ ва навпардозӣ дар насри Латофат Кенҷаева» унвонгузорӣ шудааст. Як 

самти муҳимми фаъолияти адабии Латофат Кенҷаеваро низ нависандагӣ 

ташкил медиҳад. Муаллифи рисола менигорад, ки адиб на танҳо дар эҷоди 

назм, балки дар эҷоди осори мансур ҳам дасти тавоно дошта, бо очерку 

қиссаҳо ва ёддошту мақолаҳои публитсистӣ ҷойгоҳи худро пайдо кардааст. Ӯ 

дар адабиёти тоҷики нимаи дуюми садаи XX дар эҷоди повест ё ин ки 

қиссанависӣ мавқеи муайянеро ишғол намудааст. Қиссаҳои зиёди Латофат 

Кенҷаева имрӯз дар миёни хонандагони хурдсолу наврас мавқеъ ва нуфузи 

хоссе пайдо кардаанд. Қиссаҳои эҷоднамудаи Латофат Кенҷаева, аз қабили 

«Нома ба бародар», «Наҷотбахши дунё кист?», «Соҳиббиҳишт», «Фариштае ба 

нури орзу», «Духтари Пайрав», «Таронаҳо бо олиҳаи вафо», «366 рӯзи 

мунозира бо Худо» ва амсоли инҳо таъйидкунандаи ҳунари нависандагии ӯ 

мебошанд. Боби сеюми рисола «Хусусиятҳои жанрӣ ва ҳунарии осори 

бачагонаи Латофат Кенҷаева» ном дошта, аз се зерфасл таркиб ёфтааст. Фасли 

аввали боби мазкур - «Ашъори бачагонаи шоир аз нигоҳи жанр» номгузорӣ 

шудааст. Диссертант таъкид мекунад, ки Латофат Кенҷаева дар баробари шоири 

тавонои кӯдакону наврасон будан, гӯянда ва офарандаи ашъори ғиноӣ барои 

калонсолон низ мебошад, ки дар қолабҳои суннатии шеъри тоҷикӣ - ғазал, қитъа,

рубоӣ ва дубайтӣ эҷод шудаанд. Далели ин гуфтаҳо, маҷмуаҳои «Хилвати гесӯ», 

«Шабнами меҳр» ва «Соҳиббиҳишт» мебошанд. Дар ин маҷмуаҳо бештар жанрҳои 

лирикии ғазалу рубоӣ мавқеи асосӣ дошта, ба забони сода ва бо тасвирҳои 

шоирона ба риштаи назм кашида шудаанд. Фасли дувуми боби сеюм «Вазни ҳиҷо 

ва корбасти анвои адабӣ дар осори бачагонаи адиб» номгузорӣ шудааст. Дар 

ашъори бачагонаи Латофат Кенҷаева, - менигорад муҳаққиқ, - бисёре аз жанрҳои 

адабӣ ба кор рафтаанд, ки аз ҷустуҷӯи ҳамагири ӯ дар истифодаи анвои адабӣ 

дарак медиҳанд. Албатта, дар шеъри барои калонсолон эҷоднамудаи ӯ истифодаи 

жанри ғазал беш аз ҳар анвои адабии дигар афзалият дорад, зеро замоне ки ӯ ба 

гуфтани шеър барои калонсолон пардохт, фазои адабии шеъри тоҷикро ғазал 

печонда буд ва шоирон аксаран ба гуфтани ғазал рӯй оварда буданд ва ин равиш то 

кунун идома ёфта истодааст. Ғазалҳои ӯ ғолибан дорои мавзуъҳои ишқӣ буда, аз 

таҷрибаҳои зиндагии ӯ қисса мекунанд. Ҳунари нигорандагии ӯ дар ғазал бештар 

дар мазмунгароист. Аз ин рӯ, забони ғазалаш бо истифода аз таркибу ибороти 

шеъри пешин руҳӣ замони Истиқлолро бозгӯ мекунанд ва тасвирҳои офаридааш 

ҳам пушти ҳамин забону баён ва корбасти таркибу ибораҳои шеъри пешин ниҳон 

аст. Фасли охири боби севум «Хусусиятҳои сабкии қиссаҳои адиб» ном дорад, 

ки дар эҷоди қиссанависи шоир сабку услуби хоси худро дорад. Қиссаҳои адиб 

саропо реалӣ буда, рӯзгори худ ва дидаву шунидаҳояшро ба қалам овардааст. Л. 

Кенҷаева дар эҷоди қиссаҳои худ ба ин қонуниятҳои услубии забони адабии тоҷик 

ниҳоят эътибори хоссае додаст. Қиссаи машҳури нависанда «Наҷотбахши дунё 

кист?», ки фарогири рӯзгору кори занону модарон аст, миёни хонандагон 

маҳбубият ёфтааст. Дар ин қисса забони шево ва сабку услуби нависандаро 

метавон бо тозагӣ дарёфт кард, ки он аслан дар рафти мутолиаи асар хубтару 

бештар эҳсос мешавад. Дар хулосаи кор натиҷаҳо ва масъалаҳои дар бобҳо ва 

фаслҳои дахлдори диссертатсия дарҷгардида дар 20 сархат ба таври муфассал 

ҷамъбаст гардидаанд.
Дар баробари дастовардҳо дар диссертатсия баъзе камбудиҳои ҷузъӣ низ 

ба мушоҳида мерасанд, ки ислоҳи онҳо боиси беҳбуди ҳусни таҳқиқ хоҳанд 
гардид:

1. Дар муқаддимаи диссертатсия, хосатан, дараҷаи омузиш, қисман адабиёти 

ба мавзуи рисола алоқаманд сарфи назар шудаанд.

2. Бояд қайд намуд, ки дар таҳқиқоти унвонҷӯ ҷанбаи тавсифӣ бештар 

мушоҳида мешавад ва бар асари он кор бештар хусусияти тавсифу таъриф 

пайдо менамояд. Чун таҳқиқоти илмӣ ғайр аз муайян намудани ҷиҳатҳои 

мусбату шоистаи тавсифи маҳсули адабиву зеҳнӣ, ҳамчунин, баррасии 

нуктаҳои танқидӣ низ ҳаст, хубтар мешуд, муаллиф дар мавриди осори 

Латофат Кенҷаева аз нуқтаи назари интиқоди илмӣ низ бештар таваҷҷуҳ 
мекард.
3. Дар диссертатсия хатоҳои услубӣ, имлоӣ ва техникӣ (дар саҳ. 16, 18, 21, 28, 
36, 49, 53, 115, 133 ва ғ.) дида мешаванд.

4. Гарчанде бобу фаслҳои диссертатсия бо хулосаҳои ҷолиб ҷамъбаст шудаанд, 

аммо дар баъзе фаслҳо забони илмии муҳаққиқ ба забони адабӣ наздиктар шудааст.

5. Агар муаллиф дар рӯйхати адабиёти истифодашуда, ки нисбатан камтар ба 

назар мерасанд, маводҳои аз шабакаи Интернет истифоданамудаашро ҳам ба 

таври муназзам ҷой медод, беҳтар мебуд.
Камбудиҳои зикршуда ба ҳеҷ ваҷҳ ҳусни рисоларо кам намекунанд ва 

ислоҳи онҳо боиси беҳбуди кор мегардад.
Мазмун ва муҳтавои диссертатсия бо автореферат, ки бо забонҳои 

тоҷикӣ ва русӣ таълиф гардидааст, мувофиқати комил дошта, муҳтавои асосии 

диссертатсия дар 7 мақолаи муаллиф, аз ҷумла 5 мақола дар маҷаллаҳои илмии 

тақризшавандаи КОА-и назди Президенти Ҷумҳурии Тоҷикистон инъикос ёфтаанд. 

Аннотатсияи диссертатсия, ки бо забонҳои тоҷикӣ, русӣ ва англисӣ дар охири 

автореферати диссертатсия оварда шудаанд, моҳияти илмии диссертатсияи 

мазкурро ба таври фишурда инъикос менамоянд.

Мутобиқати тахассуси илмии довталаб ба дараҷаи илмй.
Диссертатсияи Саъдуллоева Муродгул Файзибековна дар мавзуи 

«Хусусиятҳои ғоявӣ, жанрӣ ва сабкии ашъори бачагонаи Латофат Кенҷаева» 

тадқиқоти пурра анҷомёфтаи илмӣ буда, ба талаботи бандҳои 31-37-и Тартиби 

додани дараҷаҳои илмӣ, ки бо Қарори Ҳукумати Ҷумҳурии Тоҷикистон аз 30-

юми июни соли 2021, таҳти №267 тасдиқ шудааст, комилан мувофиқ мебошад 

ва муаллифи он шоистаи дарёфти дараҷаи илмии номзади илми филология, аз 

рӯи ихтисоси 10.01.01 - Адабиёти тоҷик; равобити адабӣ мебошад.

Тақриз дар ҷаласаи кафедраи назария ва таърихи адабиёти Донишгоҳи 

байналмилалии забонҳои хориҷии Тоҷикистон ба номи Сотим Улуғзода аз 

22-юми августи соли 2023, суратҷаласаи № 1 муҳокима ва тасдиқ гардид. Дар 

ҷаласаи кафедра иштирок дошт: 16 нафар. Натиҷаи овоздиҳӣ: «тарафдор» - 16 

нафар, «зид» - нест, «бетараф» - нест.

Раиси ҷаласа:
номзади илми филология, дотсент,
мудири кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода ГШамсов Н. С.

Эксперт: /
доктори илми филология, профессори
кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода О/- - ■/?> Давлатбеков Л. М.

Котиби илмии ҷаласа: /
номзади илми филология, дотсенти
кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода Боев Ш. Э.
Имзоҳои н.и.ф. Н. С. Шамсов, д.и.ф. Л. М.Давдатбеков 
ва н.и.ф. Ш. Э. Боев - ро тасдиқ мекунам^^^~^^ж\
Сардори раёсати кадрҳо ва корҳои махсубйЁСАти
ДБЗХТ ба номи Сотим Улуғзода Юсупова Б. Ғ.
734019, ш. Душанбе, кӯчаи Ф. Муҳаммадиев17/6;
Тел: (+992 37) 232-50-00;
Е-шаИ: зЬат^оу! 960@та11.ги
«22»-юми августи соли 2023.

